
Libri vite lacerantur, 
sacerdotes trucidantur, 
crux et calix confiscantur, 
vasa templi prophanantur, 

cessant ministeria.
17 Disturbantur heremite, 

dissolvuntur cenobite, 
loca pacis sine lite 
frequentantur a milite: 

nulla viget regula.
Vacant laudes matutine, 
silent voces vespertine, 
nulla sonat psalmodia, 
nec auditur melodia: 

claustra fiunt stabula.
18 Cuncti fuge consulentes, 

se salvare cupientes, 
aurum linquunt et argentum, 
servos, equos et armentum:

cara fiunt vilia.
Mulieres delicate, 
que vix ibant substentate, 
metu mortis perturbate, 
currunt pedes longe late 

per terrarum spacia.
19 Inter arta constitutam, 

defensore destitutam, 
gentem sprevit Hungarorum 
cetus omnis amicorum

in cuncta vicinia.
Qui paganos evaserunt, 
Sclavi captos abduxerunt, 
res preclaras nobilium 
rapuerunt, flebilium 

detraxerunt spolia.
20 Cadit honor et honestas, 

perit robur et potestas; 
jura, leges abrogantur, 
possessores spoliantur 

rerum patrimonio.
Languet fides, spes tabescit 
et caritas refrigescit;
pudor castus erubescit 
et incestus invalescit:

pudor cedit vicio.

